
Дəстүр мен жаңашылдық ара-қатынасының теориялық аспекті
Мақалада дəстүр мен жаңашылдық ара-қатынасының теориялық аспектілері, сонымен қатар мəдениеттің əрі 

қарай даму ерекшеліктері көрсетілген. «Дəстүр» жəне «жаңашылдық» мəселесі ғылымда маңызды мəселелердің 
бірі болып саналады. Дəстүр мен жаңашылдық мəселесі адамзат мəдениеті мен тарихының түрлі сатыларында 
көрініс тапқан. Дəстүр белгілі бір рəміздер мен білімдер жиынтығы ұрпақтан-ұрпаққа беріліп, алғашқы қауым 
ұжымының мүшелерімен игеріліп отырған алғашқы қауым мəдениетінде пайда болды. Ендігі таңда өркениеттің 
пайда болуы мəдени жаңашылдықты талап етті. Ал өркениет дəстүрмен етене біріккен ұжымның аясында 
қалыптасады. Үнемі даму үрдісін қамтамасыз ету үшін жаңашылдық үрдіс сүйене алатын өзек қажеттілігі пай-
да болды. Осы орайда, дəстүр өркениет негізделетін мəдени өзекке айналды. Сондықтан да алғашқы өркениет 
дəстүр шеңберінен шығатын шығармашылықтың нəтижесі ретінде пайда болған еді. 

Түйін сөздер:  мəдениет, дəстүр, жаңашылдық, этномəдениет, өркениет, сұхбат, əдет-ғұрып, құндылықтар.

A. Omirbekova, D. Zhanabaeva
Тheoretical aspect of the relationship of tradition and innovation

This article discusses the theoretical aspects of the relation of tradition and innovation, the peculiarities of culture. 
Concept of tradition and innovation can be related to the different layers of human culture, human history. The tradition 
originated and developed in primitive culture where a certain set of symbols and knowledge handed down from generation 
to generation, and mastered by all members of the primitive group. While the birth of civilizations as a center in the 
middle of the primitive peripheral needed something more, namely the emergence of cultural innovation. In order to 
establish an ongoing process of growth were required to base core on which to build the innovation process. That tradition 
has become a cultural nucleus on which civilization rests. Because the fi rst civilizations arise as the result of creativity 
that goes beyond tradition.

It is known that the the Strategy of Innovative Industrial Development of Kazakhstan was adopted by Decree of 
Nursultan Nazarbayev, the President of the Republic of Kazakhstan. Many opinions were uttered and analytical scientifi c 
research works were done on this issue. Innovative trends in a society are driven by the fast pace of changes in technology 
and manufacturing equipment. The driving force for these changes is the immensity of information in all the spheres of 
industrial and social activities. Industrial development and enhancement is fostered by a man, his knowledge, expertise, 
skills, and creativity.

А.О. Омирбекова, Д.М. Жанабаева
Теоретический аспект соотношения традиции и инновации

В данной статье рассмотрены теоретические аспекты соотношения традиции и инновации, также особенно-
сти развития культуры. Понятие традиции и инновации могут быть соотнесены с разными пластами человеческой 
культуры, человеческой истории. Традиция возникла и развивалась в первобытной культуре, где определенный 
набор символов и знаний передавался из поколения в поколение и осваивался всеми членами первобытного кол-
лектива. В то время как для рождения цивилизаций как центров посреди первобытной периферии потребовалось 
нечто большее, а именно появление культурных инноваций. Для того чтобы наладить постоянный процесс роста, 
требовалось наличие базы ядра, на которое мог бы опираться инновационный процесс. Именно традиция стала 
культурным ядром, на котором зиждется цивилизация. Потому что первые цивилизации возникают как результат 
творчества, выходящего за рамки традиций. 

Ключевые слова:  культура, традиция, инновация, этнокультура, цивилизация, диалог, обычаи, ценности.

Дəстүр мен жаңашылдық, əлемдік супермəде-
ниеттердің арасындағы айқын үйлесімді теңдік 
өте күрделі процеске жатады жəне оның орында-
луы көп шарттарды қажет етеді. Өткенге оралу, 
өшкенді жандыру, діни қайта өрлеу, шашыраған 
құндылықтарды түгендеу, жаппай батыстанды-
руды есептемегеннің өзінде, белсенді модер-
низация аймағында жүреді. Мұндай құрылым 
ерікті де, еріксіз де мəдениеттің шығармашылық 
күйіне сүйенеді. Өйткені, мəдениет барынша 
қалыптасқан жүйе, дегенмен оның шарықтауына 
бөгде күштер ықпал етері анық. Мəдениет – 
ескі мен жаңаның, өзімдікі мен өзгенікінің 
өзара қатынастары, оларды игеру мен жатсы-
ну, мұралану жəне ажырау процестері. Демек, 
мəдениеттің əрбір күйі бір мезет сияқты, бірақ 
бұл сəт ешқашан шектелмейді, əрі аяқталмайды. 

Сонымен қатар, дəстүрлі мəдениет пен жаңа-
шылдық (инновация), батыс мəдениеті мен өрке-
ниетінің экспансиялық тарихы, батыстық жəне 
шығыстық мəдениеттердің өзара сұхбаты мен 
қақтығыстары ғалым-философтар да талқылаған 
мəселе болып келеді. Бұл тақырыпты батыстық, 
ресейлік, шығыстық жəне отандық зерттеушілер 
əр түрлі, тіпті кейде қарама-қарсы позициялар-
дан зерделеген. Қарама-қарсы позицияларын 
бір-біріне қарама-қайшы келсе, диалектика 
заңына сəйкес дамудың алғышарты болып та-
былады. Осы тұрғыда дəстүр мен жаңашылдық 
мəселесінің əрқайсына жек тоқталып өтсек.

Диалектика тұрғысынан дамитын əрбір 
про цесс тəрізді мəдениет феномені тұрақты 
жəне дамыйтын (жаңашылдық) белгілерге ие. 
Мəдениеттің тұрақты белгісі – бұл мəдени 
дəстүр. Яғни, осы мəдени дəстүр арқылы тарихта 
адамзат тəжірибелері жиналады жəне ұрпақтан 
ұрпаққа беріліп отырады. Жəне əрбір жаңа 
ұрпақ ата-бабалары жинақтап қалдырып кеткен 
тəжірибелерге өз іс-əрекеттерінде сүйеніп осы 
тəжірибе, үлгі-өнегелердің, маңыздылығын арт-
тыра түседі.

Дəстүрді қадірлеп ұстанатын қоғамда мəде-
ниет ті игеру кезінде осы мəдениеттің үлгілері 
қайта жаңғыртылады, тіпті, қандай да бір 
өзгерістерді енгізсе де, тек дəстүр шеңберіне сай 
қасиеттерді енгізеді.

Дəстүр негізінде мəдениет өз қызметін атқа-
рады. Дəстүрдің маңыздылығы, тіпті, шығар-
машылық маңыздылығынан да жоғары, сонда, 
шығармашылық дегеніміз адам баласының өзін 
мəдениет субъектісі ретінде қалыптастыруы бо-
лып табылады, ал мəдениеттің өзі – материалды 

жəне идеалды объектілерге толы əрекеттердің 
дайын жəне стереотипті бағдарламалар 
жинағы. Стеоретипті бағдарламалар – бұл салт-
дəстүрлер, рəсімдер жəне т.б. Бағдарламалардағы 
өзгерістердің өзі өте баяу жүреді. Осылай алғаш-
қы қауымдық қоғамда жəне дəстүрлі мəдениеттің 
соңғы кезеңдерінде болады.

Бұндай тұрақты мəдени дəстүр белгілі бір 
жағдайларда адамдар тобының өмір сүруі үшін 
қажет. Ал, егер қандай да бір қоғам гипер-
трофиялық (шамадан тыс жоғарлату) дəстүрліктен 
бас тартып, мəдениеттің динамикалық түрлерін 
ары қарай дамытса, онда адамдар мəдени 
дəстүрлерден мүлдем бас тарта алады деген сөз 
емес. Ешбір жеке адам, халық жəне мемлекет 
мəдениеті дəстүрсіз өмір сүре алмайды. 

Мəдени дəстүр тарихи естелік ретінде мəде-
ниеттің өмір сүру шарты ғана емес, сонымен 
қатар, мəдениеттің дамуына ықпал жасайтын 
жағдай. Жаңа заман мəдениетін диалектика жо-
лымен теріске немесе жоққа шығара отырып, 
«ескі» мəдениеттің жақсы деген қасиеттерін 
сараптап, зерттеп өз бойына сіңіреді. Бұл про-
цесс – қалыпты процесс, яғни мəдениет сала-
сында əрекет ететін жəне аса маңызды мəнге ие 
дамудың жалпы заңы болып табылады [1].

Мəдениеттегі дəстүрлер жəне мəдени мұ-
ра ларға деген қарым-қатынас мəдениеттің 
тек сақталуына ғана емес, сонымен қатар, 
мə дениеттің ары қарай дамуына да септігін 
тигізеді, яғни «ескіні» ескере отырып, жаңа 
мəдениетті шығармашылық əрекет барысын-
да қалыптастыру. Дегенмен, шығармашылық 
процестің өзі шығармашылық əрекет субъектісі 
арқылы жүзеге асады. Бірақ, тағы бір айтар 
жайт – барлық новаторлық (жаңашылдық) дүние 
мəдениет шығармашылығы емес. Əрбір мəдениет 
шығармасы ерекшелік немесе өзгешелікпен 
тығыз байланысты. Əрбір мəдени құндылықтар 
бір-бірін қайталамайды (көркем шығармалар, 
əрбір мəдени жаңалық, т.б.). Əлемге мəлім болған 
мəдени дүниені əр түрлі пішінде шығару – бұл 
мəдениетті пайымдау нəтижесі емес, керісінше, 
тарату болып табылады. Бірақ мұның өзі де 
қажет, өйткені қоғамдағы мəдениеттің қызмет ету 
процесіне адамдарды əрекет етуге араластырады. 
Ал мəдениет шығармашылығы адам баласының 
мəдениетті пайымдау əрекетінің тарихи даму 
процесінің құрамында міндетті түрде жаңаның 
болуын талап етеді, сөйтіп, ол инновацияның 
қайнар көзі болып табылады. Жаңа дүниенің 
барлығы мəдениет құбылысы емес жəне мəдени 

процестің құрамындағы барлық жаңалықтар 
мəдениеттің гуманистік күштеріне жауап 
беретін жəне алдыңғы қатарлы болып табылмай-
ды. Мəдениетте прогрессивті жəне реакциялық 
(жауап қайтару) үрдістер бар. Мəдениет дамуы 
– қарама-қайшылықты процесс, мұнда белгілі 
бір тарихи кезеңнің əлеуметтік таптық, ұлттық 
мүдделерінің қарама-қарсылығы көрінеді. 
Мəдениетте алдыңғы қатарлы жəне прогрессивті 
нышанды бекіту үшін күресу керек. 

Əрбір ұлт мəдениетінде жалпы адамзаттық 
ұнамдылық принциптеріне негізделген консер-
вативті дəстүрлер еркін жеке тұлғалық руха-
ни ізденіспен бірлесіп, үйлесімділікті құраса, 
осы мəдениеттің қайталанбас ерекшеліктері 
сақталады. Ұлт мəдениеті оқшауланып өмір 
сүруі тиіс емес, оған сұхбат жəне жалғастық 
қажет. Мəдениет сұхбаты көлденеңнен (бұл жер-
де, яғни бір уақыттық кеңістікте сұхбат, өзара 
ықпал ету, өзара ену процестері жүреді) де, 
тігінен (өткен уақыт осы шаққа жəне болашақ 
уақытқа тəжірибе, сабақ ретінде қызмет етеді) де 
жүреді.

Өзгеріс мəдениеттің бөлінбес ерікшелігі бо-
лып есептелінеді жəне оның бойында мəдени 
құбылыстардың ішкі «трансформациялық» өзге-
ріс тер (белгілі бір уақыт аралығында олардың 
өзгеруі) мен сыртқы өзгерістер (өзара əрекет ету, 
кеңістікте орын ауыстыру, т.б.) болады. Осыған 
байланысты мəдениеттің біртіндеп жүретін 
қозғалыс жəне бір күйден екінші бір күйге ауысу 
процестері жүреді [2, 238 б.]. 

Ал енді инновация мəселесіне келер бол-
сақ, инновация деп адамдар өміріндегі жағдай-
ларды, ойлау жүйесінің немесе дүниені қа-
был даудың жаңа түрін қалыптастыруға 
бағыт талған кейіптердің, рəміздердің, əдеп-
ғұрып ережелерінің, іс-əрекеттердің жаңа 
түрлерін шығару жəне қалыптастыру процесінің 
нəтижесін айтуға болады. «Инновация» термині 
«innovus» (novus – жаңа, innovare – жаңаны жа-
сау) латын сөзінен шыққан, ол «жаңару» немесе 
«жақсару» деген мағыналарды береді. Соны-
мен қатар, бұл терминнің кең мəн-мағынасын 
Оксфордтың түсіндірме сөздігі былай деп 
береді: «конструкттық əрекетте, өндірісте жəне 
тауарды өткізуде қандай да бір жаңа ыңғайлар, 
нəтижесінде, инноватор немесе оның компа-
ниясы бəсекелестеріне қарағанда белгілі бір 
артықшылдықтарға ие болады. Патенттерді пай-
далана отырып, жетістіктерге қол жеткізген но-
ватор уақытша монополияны қамтамасыз етеді, 

бірақ та, кей жағдайларда оның бəсекелестері 
басқа пайдалы нарыққа шығуға мүмкіндіктерді 
іздейді. Кейбір компаниялар қалыптасып қалған 
сұранысқа бағытталған жаңа өнімдерді шығара 
бастайды, ал екінші біреулері жаңа нарықтарды 
қалыптастыратын технологиялық жаңалықтарды 
ойлап табады» [3, 138 б.]. 

«Инновация» терминін жаңа экономикалық 
категория ретінде ХХ ғасырдың бірінші 
онжылдығында ғылымға енгізген австриялық 
(кейіннен американдық) ғалым Йозеф Алоиз 
Шумпетер (J. A. Schumpeter, 1883-1950) бола-
тын. Й. Шумпетердің ойы бойынша, иннова-
ция пайданың басты қайнары болып табыла-
ды: «пайда, табиғатынан, жаңа топтамаларды 
орындаудың нəтижесі болып табылады», «даму-
сыз пайда жоқ, пайдасыз даму жоқ». Ол өзінің 
«Экономикалық даму теориясы» (1911) деген 
еңбегінде алғаш рет дамудағы өзгерістердің 
жаңа топтамасы (яғни, инновация мəселелерін) 
мəселесін қарастыра отырып, инновациялық 
процестің толық бейнесін берді. Сөйтіп, Й. Шум-
петер дамудағы бес өзгерістерді атап көрсетті:

a) жаңа техниканың, технологиялық про-
цес тердің пайдалануы немесе өндірістің жаңа 
нарығын қамтамасыз етілуі;

b) жаңа қасиеттерге ие өнімдердің ен-
гізілуі;

c) жаңа шикізаттың пайдалануы;
d) өндірісті ұйымдастыруда жəне оның 

материалды-техникалық қамтамасыз етуде 
өзгерістің болуы;

e) жаңа нарықтың пайда болуы.
«Негізінде, инновация тек экономика ғылым 

саласында ғана емес, сонымен қатар, қоғамның 
басқа да салаларында əрекет етеді. Мысалы, 
адам дар өмірінде саяси қарым-қатынастар, 
өнер, қоршаған ортаны сақтау мəселелері, мə-
дениаралық қарым-қатынастар жəне т.б. инно-
вациялық туындылар дүниеге келіп жатады. 

«Қазіргі заман ұғымдары мен терминдерінің 
қысқаша сөздігінде» инновация терминіне мына-
дай анықтама берілген: «Инновация (ағылшынша 
«innovation» – жаңалық, жаңа енгізулер, латын 
тілінен innovation – жаңғырту, жаңарту) бірнеше 
мағыналарды береді. 

- техника мен технологияның заман тала-
бына сай ауысуын қамтамасыз ететін экономикаға 
қаражаттың құйылуы; 

- ғылыми-техникалық прогресс жетістік-
те рінің нəтижесі болып табылатын жаңа техника 
мен технология; 



Дəстүр мен жаңашылдық ара-қатынасының теориялық аспекті66

ҚазҰУ хабаршысы. Философия сериясы. Мəдениеттану сериясы. Саясаттану сериясы.  №1 (42). 2013

- жаңа идеялардың дүниеге келуі, жаңа 
теориялар мен модельдердің қалыптасуы жəне 
олардың қоғам өмірінде қызмет етуі; 

- морфологияда жаңадан қалыптасқан 
құбылыс» [4, 12 б.]. 

Осы сөздіктерде берілген анықтамаларға 
негізделе отырып, инновациялар – бұл əлеуметтік-
мəдени өзгерістер үшін қажетті алғышарттарды 
тудыратын жаңа технологиялар мен жаңа мінез 
əрекеттерді қалыптастыру механизмі деп ой 
тұжырымдалық. Қоғамның бейімделуге деген 
қабілеттілігі, яғни адам баласына жəне адамзатқа 
қиындық туғызатын мəселелерді шешуге 
мүмкіндік беретін қабілеттілігі, тарихи тұрғыда 
аса маңызды рольге ие емес, бірақ та адам ба-
ласы мəдениетінде шынайы өмірді көрсететін, 
əрекеттерді тасымалдайтын жəне жаңалықтың 
элементтерін ендіретін рəсім, ойын процестерінде 
жəне тағы да басқа əрекеттерде туындайды. Ин-
новация адам баласының шығармашылыққа 
деген қабілеттілігіне жəне осы шығармашылық 
нəтижелерін қауымдастықтың қабылдап алу не-
месе бейімдеп алу мүмкіндігіне тəуелді болады.

Кейбір мəдениеттер қоғамның дəстүрлігіне 
жəне инновацияның қолдауына ие болады. 
Индивидтің санасында туындайтын жаңа идея-
лар қоғамда кең қолданысқа ие болып жатады, 
ал мұның өзі əлеуметтік-мəдени өзгерістер үшін 
мүмкіндік туғызады. Тарату, қабылдау неме-
се қабылдап алмау, модификация үрдістерінің 
өзі шығармашылықты-инновациялық проце-
стер болып табылады. Дəстүр мен жаңашыл-
дық арасындағы ара- қатынас адамзат қауым-
дастығының бейімделу стратегиясының дамуын 
анықтайтын тарихи жағдайларға жəне шарттарға 
байланысты болады.

Адамдық мəдениет он мың жыл ішінде тас 
балтадан ғарышты игеру жолын өтті. Мəдениет 
ешқашанда бір орында тұрған емес: дүниеге 
келді, дамыды, бір аймақтан екінші бір аймаққа 
таралды, ұрпақтан ұрпақққа мұра болып 
беріліп отырды; əр уақытта материалды жəне 
рухани өнімдермен толықтырылып отырады. 
Мəдени өзгерудің көптеген түрлері мəдениет 
антропологиясында «мəдениет динамикасы» 
ұғымымен анықталады. Ал «мəдениет динами-
касы» деп сыртқы жəне ішкі себептер əсерімен 
жүретін адам баласындағы жəне мəдениеттегі 
өзгерістердің барлық түрлерін түсінуге бола-
ды. Өз кезегінде өзгеріс мəдениеттің ажырамас 
бір бөлігі болып табылады, оның құрамында 
мəдениет құбылыстарының ішкі трансформа-

циясы (олардың уақыт аралықтарында өзгеруі) 
жəне сыртқы өзгерістер (өзара əрекеттесу, 
кеңістікте орын ауыстыру жəне т.б.) бар. Осыған 
байланысты мəдениеттің бірсызықты, қалыпты 
қозғалысы жүреді, яғни бір күйден екінші бір 
күйге ауысу процесі жүреді.

Сыртқы өзгерістер бар мəдени қалыптардың 
кеңеюі арқылы да, жаңа сапалы мəдениет 
формалардың дүниеге келуі арқылы да өздерін 
көрсетеді. Бұл кезде мəдениеттегі өзгерістер 
белсенділік түрінде немесе баяу қозғалыс түрінде 
жүреді жəне олар мəдениет динамикасындағы 
«темп» пен «ритмде» өз бейнесін табады.

Мəдени өзгеріс процесінде мəдени тəжі-
рибенің əр түрлі элементтері дүниеге келіп, 
қалыптасып жəне кең таралады. Мəдениет ан-
тропологиясы мəдени динамикасының келесі бір 
бастауларын айрықша атайды:

- жаңашылдық яғни инновация;
- мəдени мұраға бет бұру, еске алу;
- өзгеден алу;
- мəдени диффузия.
Жаңашылдық дегеніміз, жоғарыда айтыл-

ғандай, жаңа бейнелер, рəміздер, ережелер жүйе-
лері, адам баласының өмір өзгертуге бағытталған 
іс-əрекеттердің жаңа түрлері; ой лау жүйесінің не-
месе дүниетанымның жа ңа түрінің қалыптасуы. 
Жаңашылдықтың дүние ге келу себептерінің бірі 
– бұл белгілі бір индивидтердің, топтың үстемдік 
етіп отырған мəдени құндылықтарды, регулятивті 
ережелерді, дəстүрлерді, əдет-ғұрыптарды қабыл-
дамауы жəне мəдени-əлеуметтік тұрғыдан оларды 
көрсететін ерекше жолдарды іздеу. Ал мұның өзі 
инновация тек дəстүрлі мəдениеттерде ғана емес, 
сонымен қатар, модернизациялық мəдениеттерде 
де болатынын көрсетеді. Бұқ ара лық деңгейдегі 
мəдени инновацияның туғы зушылары кей кез-
дерде өзге мемлекеттің немесе өзге əлеуметтік-
мəдени ортаның өкілдері болып табылады [5, 
123-138 бб.]. 

Жаңашылдықтың пайда болу себептерінің 
тағы бірі – белгілі бір жеке адамдардың не-
месе топтардың басқарушы позицияны алып 
отырған мəдени құндылықтарды, тиянақтаушы 
ережелерді, салт-дəстүрлерді, əдет-ғұрыптарды, 
əдеп ережелерін қабылдамауы, осының сал-
дарынан өзінің жеке мəдени жəне əлеуметтік 
институттарын ішкі рухани əлеміне бейімдеп, 
қалыптастырады. Ал бұның өзі инновация-
лар дəстүрлі мəдениеттерде жəне қазіргі уа-
қыт (модерндік) мəдениеттерінде пайда 
бо ла ды дегенді білдіреді. Бұқаралық деңгейде 

мəдени жаңашылдықтың тудырушылары көп 
жағдайларда белгілі бір қоғамға гетероген болып 
табылатын басқа бір əлеуметтік-мəдени ортаның 
немесе басқа бір мемлекеттің өкілдері болады. 

Қандай да бір инновацияның шығу тари-
хы мəдени шынайлықта немесе тіршілік етіп 
отырған мəдени əрекетте абыройлы орынға 
ие бола алмаған қоғамның белгілі бір өкілдері 
осы новациялардың тасымалдаушылары бо-
лып табылады. Ал, мəдениеттегі инновациялық 
үрдістің себебі – өндірістік құрал-жабдықтар 
əр бір-екі жыл сайын өзгеріп отырады. Бұған 
(яғни, өзгеріске) күш беретін – өндірістің жəне 
қоғамның барлық іс-əрекеттерінде ақпараттың 
кең көлемділігі. Ал өндірістің жаңаруы мен 
тиімділігінің жоғарлауына адам баласы, оның 
білімі, тəжірибесі, қабілеті, шығармашылық 
мүм кін діктері өз ықпалын тигізеді. Осыған 
бай ланысты қоғамдық ағза тез қарқынды 
трансформацияға ұшырайды. 

Инновациялық пен дəстүрлілік өндіріс, 
ғылым, техника, мəдениет, экономика, өнер, т.б. 
дамуында өзарабайланысқан жүйелер болып та-
былады. 

Мəдениеттанудың кең контекстінде дəстүрді 
қандай да бір дамудың қажетті шарты деп 
қарастыру қажет. Дəстүрін, өзінің тарихи 
ескерткішін жоғалтқан қоғам деградацияға 
ұшы райды. Өйткені ұрпақтар арасындағы бай-
ланыс үзіледі жəне үлкен əлеуметтік ортада мар-
гинализация процесі, сонымен қатар, басқа да 
деструктивті процестер жүреді. Екінші жағынан, 
қоғам өзгермей өмір сүре алмайды. Сонымен, 
жалғастықтың жалпы мəдени принципінде 
инновациялық пен дəстүрліктің бірлігі əлеуметтік 
прогрестің маңызды алғышарты болып табыла-
ды. Динамикалық түрде өзгеретін бірлікте келесі 
тізбек қатарына, əдеттегі, қазіргі (қазіргі ғылым, 
қазіргі техника, қазіргі экономика, қазіргі саясат 
жəне т.б.) деп атайтын мəдениеттің элементтері 
кіреді. Ал, инновациялық мəдениеттің негізгі 
мақсаты – ескі (өткен шақ, «классика»), қазіргі 
(осы шақ, «модерн») жəне жаңа (болашақ, «фу-
тур») арасындағы тепе-теңдікті қалыптастыру 
жəне оны сақтау.

Инновациялық қабылдау ескі, қазіргі жəне 
жаңадан алатыны тең көлемді болмағандықтан, 
кей кездері, ескінің бөлінуіне, қазіргінің 
мобильденуіне жəне жаңаның экспансиясына 
түрткі болады. Əрбір ұлт, халық, қоғам, жеке 
адам мəдениеті өзгешелігін осы үштіктің өзара 
тəуелділігі қамтамасыз етеді.

Сонымен, инновациялық мəдениет – бұл 
инновациялық жүйеде ескі, қазіргі жəне 
жаңаның динамикалық бірлігін сақтай отырып, 
адам баласы іс-əрекетінің əр түрлі салалардағы 
жаңалықтарды мақсатты дайындықтың, кешенді 
ендірудің жəне жан-жақты игерудің білімі, 
қабілеттілігі жəне тəжірибесі. Басқа сөзбен 
айтқанда, бұл – жалғастық принципті ұстана 
отырып, еркін түрде жаңаны тудыру. Адам бала-
сы мəдениет субъектісі ретінде қоршаған əлемді 
(табиғи, заттық, рухани əлемдерді) жəне өзін 
өзгертіп, жаңартып отырады. 

Нəтижелей келе, мынадай қорытынды жасауға 
болады: «инновациялар – бұл əлеуметтік-мəдени 
өзгерістер үшін қажетті алғышарттарды ту-
дыратын жаңа технологиялар мен жаңа мінез 
əрекеттерді қалыптастыру механизмі». Қоғамның 
бейімделуге деген қабілеттілігі, яғни, адам ба-
ласына жəне адамзатқа қиындық туғызатын 
мəселелерді шешуге мүмкіндік беретін қабілет-
тілігі, тарихи тұрғыда аса маңызды рольге 
ие емес, бірақ та, адам баласы мəдениетінде 
шынайы өмірді көрсететін, əрекеттерді тасы-
малдайтын жəне жаңалықтың элементтерін 
ендіретін рəсім, ойын процестерінде жəне 
тағы да басқа əрекеттерде туындайды. Инно-
вация адам баласының шығармашылыққа де-
ген қабілеттілігіне жəне осы шығармашылық 
нəтижелерін қауымдастықтың қабылдап алу не-
месе бейімдеп алу мүмкіндігіне тəуелді болады 
[6, 247б.].

 Дəстүр мен Жаңашылдық арақатынасы кез-
келген ұлттың əлеметтік-мəдени динамикасын-
да, əсіресе транзитті қоғамдарда күрделі жəне 
қайшылықты мəселелердің қатарына жатады. 
Олардың өзара əсерінің негізгі үш формасын 
айқындауға болады: біріншісі – жаңашылдыққа 
қарсылық көрете отырып, оны теріске шыға-
ру жəне ескі тəртіпке сүйену; екіншісі – жаңа-
шылдыққа бейімделе отырып, ескі дəстүрді бұзу; 
үшіншісі – жаңашылдықты өзгерте отырып, оны 
дəстүрге сиятындай қалыпқа келтіру.

 Егер мəдени Жаңашылдық қоғамға тереңінен 
сіңіп, ал мемлекет – дəстүрдің сақтаушысы 
болса, онда бұл талас соңғысының мүддесіне 
шешілмейді. Қазақстандық қоғамда ұлттық 
дəстүрді қайта жандандыру бұқаралық сипат 
ала алған жоқ. Сондықтан тұрғындардың басым 
бөлігі дəстүрлі қалыптарды бұза отырып, нарыққа 
бейімделу барысында жаңашылдық пен таңсық 
атаулының барлығын байыбына барып сарала-
май қабылдауда немесе жөн-жосықсыз жұтуда. 

Тұрғындардың келесі бір бөлігі – орта жəне онан 
жоғары буын өкілдері реформаға қарсы шығып, 
ескіні қайтаруды талап етіп, дəстүршілдікті 
көксейді. Жаңа жағдайға тез бейімделе алған-
дар – негізінен қала жастары. Бірақ бұл жер-
де жаңашылдық дəстүрге сай формаларға 
бейімделген. Бұл қоғамда мəңгүрттену үрдісінің 
етек алып келе жатқандығын байқатады.

 ХХ ғасырдың ортасына дейін дəстүрлердің 
барлығы, инновацияны мүлде қабылдамайтын, 
тек тежеуші күш деп саналған. М.Вебердің 
көзқарасы үстем болды. Батыс мəдениеттануы 
қоғамдарды дəстүрлі жəне модернистік қоғам-
дар деп бөлді. Кеңестік кезеңнен кейінгі 
ғылымда белгілі бір дəрежеде бұл дилем-
ма толығымен қабылданбайды. Себебі, дəс-
түр мəдени құндылықтарды тасымалдау беру 
механизмдерімен, яғни мəдениеттің өз қызме-
тімен теңестіріледі [7, 736 б.]. 

 Дəстүр мен модернизацияны абсолютті түрде 
қарама-қарсы қою мəдениеттің дамуындағы 
өзара əрекеттесу мен өзара алмасудың барлық 
күрделі механизмін, табиғатын ата алмайды. Осы 
орайда, шартты түрде жаратылыстанушылық 
термин – «гомеостазисті» қолдануға болады. 
Мəдени қозғалыстың мақсаты этномəдениеттің 
тұрақтылығын сақтау болып табылады, 
бірақ бұған ішкі жəне сыртқы параметрлерді 
тұрақты өзгерту жолымен жетуге болады. 
Күнделікті тұрмыстық санада дəстүрлерді, əдет-
ғұрыптармен, рəсімдермен т.б. теңестіреді. Бұл 
– дəстүрдің бір жағы ғана. Екінші жағы мəдени 
шығармашылықпен, креативтілікпен байланы-
сты (С.Эйзенштадт). Қазақстан мəдениеттану 
əдебиетінде мынадай да анықтаманы кездестіруге 
болады: «Дəстүрлер, деп жазады М.Х.Балтабаев, 
– бұл ұрпақтан ұрпаққа беріліп отыратын жəне 
белгілі бір қоғамдастықтарда, əлеуметтік топ-
тарда ұзақ уақыт бойы сақталынып келетін 
əлеуметтік-мəдени мұралар. Дəстүрлерге деген 
менсінбеушілік көзқарас қоғам мен мəдениеттің 
дамуы мен сабақтастығын бұзуға, адамзаттық 
бағалы жетістіктерден айырылуына алып келді. 
Дəстүрлерге көзсіз бас ұру қоғам өміріндегі 
консерватизм мен тоқырауға алып келеді». 
Дəстүрлер мəдениеттің тұрақты ішкі ядросын 
құрайтындықтан, мəдениеттанулық рефлексияға 
талдау жасамай, айналып өтуге болмайды. Адам 
белгілі бір этникалық дəстүрлердің əрекет етуі 
өрісінде болады. Ана тілін білмеген ортада 
да адамзаттық мəдениет ықпалының өрісінен 
шыға алмайды. (ирландықтар, шотландықтар, 

аустралиялықтар негізінен ағылшын тілінде 
сөйлегенімен, этникалық тегінен айырылған 
жоқ). Дəстүрлердің өзгеруі – этникалық мəде-
ниеттегі өзгерістерді білдіреді. Мəдениеттің 
тұрақтылығын жəне инертілігін қамтамасыз 
ететін – бұл дəстүр. Дəстүр – бұл ұрпақтан 
ұрпаққа өзгермей, сол қалпында беріліп оты-
ратын мəдени мұра (идеялар, құндылықтар, 
əдет-ғұрып, рəсімдер, т.б.) элементтері. Дəстүр 
мəдениеттің барлық формаларында бар, мыса-
лы, ғылыми дəстүр, діни дəстүр, ұлттық дəстүр, 
еңбек дəстүрі, ұнамдылық дəстүрі жəне т.б. Осы 
дəстүрлердің арқасында жас буын ештеңені де 
ойлап таппай, адамзат тəжірибесі арқылы қол 
жеткізген, уақыт илегінен өткен жетістіктерді 
игеріп, оларды ары қарай позитивті түрде дамы-
туы қажет [8, 288 б.]. 

Дəстүрлер жүйесі қоғамдық организмінің 
тұтастығын, тұрақтылығын, табандылығын 
бейнелейді. Ол жүйеге дөрекілікпен араласудың 
қажеті жоқ, өйтпеген жағдайда бұл жүйенің 
үйлесімділігін бұзып, мəдениеттің маңызды 
механизмдерін зақымдайды, сөйтіп, жүйені 
ауруға ұшыратады. Сонымен қатар, мəдениет 
жаңармай да өмір сүре алмайды. Өзгеріс жəне 
шығармашылық қоғам дамуының екінші бір 
жағы болып табылады. Жаңашылдық (инно-
вация) мəдениеттің жаңару тəсілі. Дəстүрлік 
пен жаңашылдықтың бірлігі əрбір мəдениеттің 
əмбебапты мінездемесін қамтамасыз етеді. 

Этномəдениетке деген диахронды жəне 
синхронды талдау жүргізудің өзі дəстүр мен 
инновациялардың арақатынасы мəселелерін 
алдыңғы қатарға шығаруда. Сөздің кең мағы-
насында мəдениет дегеніміз адамның бол-
мыс тəсілі жəне осы болмыс ұрпақтар сабақ-
тастығымен, қоршаған шындықты игерудің 
əлеу меттік мəдени тəжірбелерімен анықталады. 
Тіл мен мəдениет өздерінің бастауын əдет-
ғұрыптар мен дəстүрлерден алады [9, 399 бб.].

 Əсіресе алғашқы тұрмыстық мəдениеттегі 
дəстүрлердің позициясы өте күшті. Жазу-
сызудың əлі пайда болмаған жағдайында мəдени 
сабақтастық əдет-ғұрыптарға, жөн-жораларға, 
рəсімдерге арқа сүйеді. Дəстүрлі мəдениеттің осы 
бір ерекшеліктеріне американ этнографы Мар-
гарет Мид назар аударып, оны постфигуративті 
мəдениет деп атайды. Бұл мəдениетте дəстүрлер 
өзіндік мəнге ие болады, ұрпақтар байланысы 
үлкеннен кішіге қарай жүреді, болашақ біріңғай 
өткенмен айқындалады. Жүздеген, тіпті мыңдаған 
жылдар өтеді, бірақ, ай астында барлығы да көне 

қалпында. Постфигуративті мəдениеттің өкілі 
«менің əкелерім, ата-бабаларым қалай істесе, 
мен де солай істеймін» деп мəлімдейді.

Алайда, мəдениеттегі дəстүршілдік тоқыраған-
дықтың жəне алғашқы тұрмыстылықтың көрі-
нісі емес. Қайта керісінше этномəдениеттің 
тамыр ларын нақ осы дəстүршілдік кезеңнен 
іздеу керек, оның архетиптері осы тарихи 
кезеңде жатыр. Дүниетанымдық типтердің ал-
масуын мəдениеттанушылық əдебиетте белгілі 
қазақстан мəдениеттанушысы Т.Х.Ғабитов қазақ 
халқының рухани мəдениетін үш кезеңге бөліп 
қарайды: мифтік, дəстүрлі жəне инновациялық 
[10, 180 б.].

 Екі ғасырға жуық уақыт ішінде Ресей 
империясының құрамында қазақтың дəстүрлі 
мəдениеті отаршылдық саясат пен батыстық 
экспансияның əсерінен елеулі транформациялық 
процестерді басынан кешірді. Дəстүрлі мəде-
ниеттің ерекшелігін жоғалтпай оны толығымен 
қамту үшін Т.Х. Ғабитов өзінің монография-
сында «мəдениеттер типологиясы» əдісін пай-
далана отырып, төмендегідей типтік бітімдерін 
ұсынады:

1. Шаруашылық мəдени типологиясы;
2. Əлеуметтік типологиясы;
3. Діни дүниетанымдық типологиясы;
4. Көркем өнер типологиясы.
Шаруашылық-мəдени тип ұғымы мəдениет-

танудағы хронотоп түсінігіне жақын, ол əлеумет-
тік-экономикалық дамудың бір деңгейінде тұрған 
қауымдастықтардың ұқсас табиғи ортадағы та-
рихи қалыптасқан біртектес шаруашылық пен 
мəдениет жүйесін бейнелейді.

Қазақстан территориясы адамзаттың ерте-
дегі дəуірлерінен, дəлірек айтқанда «біздің» 
заманымызға дейінгі мыңжылдықтың ба-
сынан бастап ХХ ғасырға дейін еуразиялық 
номадизмнің эпицентрі болып қызмет етіп 
келді. Мұндағы «Еуразия» деп аталатын шарт-
ты тарихи-географиялық термин – Орталық 
Азияның негізгі территориясы, оның ядросы 
Карпаттан Алтайға дейін созылып жатқан Ұлы 
дала деп аталатын кеңістік. Адамзат баласының 
тарихындағы ең ұзақ жасаған (үш мың жыл) 
əлеуметтік тарихи формацияның, «атты көшпелі 
өркениеттің» [М.Əуезов, С.Ақатай] немесе 
«далалық өркениеттің» [А.Қасымжанов] өн бой-
ында осы территорияны мекендеген көшпелі 
этностардың үздік жетістіктерін бойына сіңіре 
отырып, өзіндік көшпелі шаруашылық-мəдени 
дəстүрін сақтап қалған бірден-бір халықтардың 

бірі – қазақтар. Сондықтан да олардың дəстүрлі 
этномəдениетінің негізгі архетипі – көшпенділік. 
Еуропалық əдебиетте көшпенділерді мəдениет-
тен жұрдай «варварларға» теңеп, бау-бақшаны 
жалмап жеп қоятын шегірткелермен салыстыр-
са, ал кейбір авторлар олардың адамзаттық 
тарихтағы алатын орнын ерекше бағалайды. 
Мысалы, көшпенділер – кеңістіктегі «мəдени 
катализаторлар» [А.Вебер], «тарихтың ды-
рау қамшысы» [В.О.Ключевский], «тарихи 
қажеттіліктің арбакештері» [А.Сейдімбек], 
«тарихтың өн бойында қозғалатын фермент-
тер, тарихи қозғалыс пен дамудың органдары 
мен құралдары» [Г.Гачев] [11, 106 б.]. Мобильді 
өмір сүру тəртібінің нəтижесінде көшпенділер 
құрлықтың алып кеңістіктерін – Еуразияның да-
лалы аймақтары мен Орта Азияның, Арабияның, 
Солтүстік Африканың шөлді аймақтарынан ба-
стап, азиялық жəне америкалық тундраның қиыр 
солтүстіктеріне дейінгі жерлерді игерді. Көшпелі 
тайпалардың өте кең амплитудасымен соған 
сəйкес олардың мəдениетінің таралуы Еуропа, 
Азия, Африка жəне Америка халықтарының 
қалыптасуына ықпалын тигізді. Үндіеуропалық, 
алтайлық, афроазиялық тіл семьяларының 
қалыптасуы көшпенділердің құрғақ зоналар 
кеңістігінде қоңыс аудуаруларымен тікелей бай-
ланысты.

 Осы уақытқа дейін көшпелі өмір салттың 
пайда болған Отаны туралы ғылымда бір пəтуаға 
келген тұжырым жоқ. Бұл ретте ғалымдардың 
бір тобы көшпенділердің отанын Алтай маңы 
деп есептеп, мұндай өмір-салт негізінен батысқа 
қарай жайылды, шығысында іргелес жатқан 
моңғолдар мен шүршіттерді (Маньчжурия) ғана 
шарпыды дейді. Тарихшы ғалымдардың келесі 
бір тобы көшпелі өмір салты батыстан шығысқа 
қарай жайылды деген пікірді орнықтырғысы 
келеді. Бұлардың ойынша, дамудың бір саты 
жоғары үлгісі болып табылатын көшпенділік 
байырғы үндіеуропалықтардың «мəдени 
тегеурінің» нəтижесі көрінеді, оған дəлел ретінде 
«түрік» этнонимінің шығу төркіні иран тілінен 
(«тур») ауысқан деген болжамды ұсынады. 
Əлемдегі ең ірі Еуразия құрлығындағы Хинган 
мен Карпат тауларының аралығын алып жатқан 
Ұлы дала кеңістігі табиғи географиялық бітім 
қасиеті жағынан аз күш жұмсап, мол өнім алуға 
қол жеткізетін көшпелі өмір салттың кіндік мекені 
даусыз. Мұны табиғатпен тіл табыса орныққан 
тамаша салт-дəстүрлерімен де дəлелдейді. Мы-
салы, қазіргі қазақтардың отырықшылыққа 

өтуімен экономикалық өмірі өзгергенімен 
А.Қасабектің айтуынша, «халықтың психоло-
гиясы бұрыңғы əдетінше байтақ кең далаға өз 
меңшігіндей қарайды, жəне бұл түсінік қазақ 
рухының мəні мен өзегі болып табылады» [12, 
30-34 бб.]. Дəстүрлі қазақ қоғамында ұрпақтар 
арасында сақталып келген тарихи-мирастық 
сабақтастық (диахронды вертикалды) осы өмір 
сүру үрдісінің (көшпенділіктің) автохондығы 
мен гомогендігін растайды.

Қорыта келе, «Дəстүр» жəне «жаңашылдық» 
мəселесі ғылымда маңызды мəселелердің бірі бо-
лып саналады. Сонымен қатар, бұл мəселе қазақ 
халық философиясында да үлкен даналықпен 
шешімін тапқанын білеміз. Ол қазақтың «Əдеттің 
озығы да бар, тозығы да бар» деген қанатты сөзі. 
Ендеше қазіргі терминдерді қолданып «дəстүрдің 
озығы да бар, тозығы да бар» деуімізге болатын 
шығар. Яғни дəстүрдің «озығы» – оның ең киелі, 
күшті жерлері, ішкі тылсым ұлттық идеяны» 
білдіріп тұрған, соны іске асыруға бейімделу 
барысында туған асыл қасиеттер жинағы (бы-
лайша айтқанда, ұлттық рухтың мəні, қаймағы», 
жүрегі, ділі). Ал «тозық» – жабысқан жат мінез 
(Өзгеден жұққан да, өзінің де тауып алғаны), 
сол сияқты «тозыққа», біздіңше, дəл осы бір та-
рихи кезеңде өзекті емес, маңызы шамалы ұлт 
мінездері, əдеттері кіреді. Формациялық жəне 
мəдениеттің прогрессистік философиясы тео-

риясы жолында кездескен қиындықтарды кейде 
түсіндіру мүмкін емес. Өткен кезеңде орын алған 
кейбір құндылықтар мəнісін кейінгі кезеңнің 
рухани өмір саласында өз функционалдығын 
жоғалтпаған. Кейбір түсініктер мен ойлау 
типтері (миф жəне дін) ғылыми тұрғыда 
түсіндірілгендігіне қарамастан, қоғамдық сана-
ны əлі де билеп тұр. Əлеуметтік жəне мəдени ин-
ституттар өзгерістерге ұшырағанмен де, дамудың 
жоғары сатысына жетсек те өткенге қайта ора-
лып жатамыз?! Бұл теориялық шырмаудан шығу 
үшін «дəстүр» түсінігін əлі де талдау қажет. 
Себебі, мəдениет детерминациясында жалпы 
əлеуметтік жəне əлеуметтік-экономикалық фак-
тордан өзге, қоғамда формациялық фактордың 
өзгерісіне қарамастан сабақтастық бар. Деген-
мен инновациядан бас тарту арқылы жүзеге 
асатын ортақ құндылықтар жүйесінің консер-
вациясы, діннің жəне идеологияның догматиза-
циясы, көркемдік өмірдің канонизациясы жал-
пы қоғамның тоқырауға ұшырауына əкелетіні 
анық. Осы орайда, қоғам рухани жəне əлеуметтік 
өміріне еш өзгерістер енбеген кейпінде он-
жылдап, тіпті, ғасырлап тұруы мүмкін. Əрине, 
кезеңдік өзгерістер болғанымен, олар ілгерілеуге 
əкелмейді. Мəдениет деңгейін, тұрақтылығын 
қамтамасыз ететін кез-келген дəстүрді дамусыз, 
мəдени тəжірбиенің жаңаруынсыз, инновация-
сыз елестету мүмкін емес.

